
Prevenziun d’accident 
cun bestgas
Tgi porta la responsabladad per 
accidents cun animals e co pon ins 
meglierar la prevenziun.

Midadas tar Lai 
Marketing Support
Ernst Wyrsch remplazza Roland
Zegg sco president da la societad 
Lai Support Marketing SA.3 11

Corina Casanova va – tgi suonda?
Retschertga tar ils schefs da fracziun

DA CLAUDIA CADRUVI / ANR

� Persunas capavlas che vu-
lan daventar chanceliera u
chancelier federal datti avun-
da. Corina Casanova ha de-
missiunà avant trais mais. Tut-
tina na lantscheschan las par-
tidas anc naginas candidatu-
ras uffizialas. La pld posseda
gist pliras persunas qualifitga­
das. «Jau na dun naginas infur­
maziuns», di Gabi Huber da la
pld. I na saja betg il dretg mu­
ment da discurrer da la temati­
ca. Gnanca in statement general
vul la scheffa da fracziun dar.
Quai mussa quant delicata che
la dumonda è entaifer sia parti­
da.

Er Adrian Amstutz da la pps
fa curtas: «Nus na tegnain na­
gut dal nimbus d’in otgavel
cusseglier federal.» Era sche
questa expressiun vegnia adina
puspè duvrada haja il chance­

lier in’autra funcziun. «Nus
n’avain anc betg decidì tgi pur­
tar. Perquai na pudain nus era
betg infurmar.» Il post stoppia
vegnir occupà cun ina persuna
neutrala.

L’assamblea federala elegia il
nov chancelier u la nova chance­
liera ils 9 da december – gist
suenter la tscherna dal cussegl fe­
deral.

I saja bain pussaivel ch’ins
cumbineschia la successiun per
Casanova cun l’elecziun dal cus­
segl federal, di Rosmarie Qua­
dranti da la pbd. Tge partidas
che nizzegian il post per tacticas
na less la scheffa da fracziun da
la pbd betg specular. «I na vegn
betg ad esser simpel da chattar
ina successiun. La chanceliera
ha prestà fitg buna lavur. Da da­
ventar sia successura vegn ad es­
ser ina sfida.»

¾COMMENTARI E PAGINA 2
La successiun da la chanceliera federala Corina Casanova para d’esser 
in grond politicum. KEYSTONE

� COMMENTARI

Politica da partida 
sin il pli aut grad
DA CLAUDIA CADRUVI / ANR

D a tuttas partidas èsi
d’udir il medem: La co­

lur politica n’è betg decisiva per
il post da la chanceliera u dal
chancelier federal. Impurtant
sajan l’experientscha en l’ad­
ministraziun federala, l’abili­
tad d’intermediar etc. Uschia
tunan ils statements uffizials.

S che quai fiss propi vair 
pudessan las fracziuns gia 

oz far lur propostas per candi­
dats. Pertge las persunas che 
possedan las abilitads necessa­
rias e che aspireschan seriusa­
main sin quest post san gia 
daditg sch’ellas vulan candi­
dar u betg. Ma las fracziuns 
èn precautas. Ellas vegnan a 
purtar candidats pir suenter 
las elecziuns naziunalas.

I l post da la chanceliera
vegn numnà memia savens

«l’otgavel cusseglier federal».
Che questa expressiun è fallada
e nungiustifitgada san en sasez
tuts. In cusseglier federal ha da
manar in departament. El
prenda decisiuns politicas. La
chanceliera u il chancelier per­
encunter ha ina funcziun coor­
dinativa ed administrativa.

T uttina posseda il post sa 
chapescha ina dimensiun 

politica – quest onn pir che 
mai. I n’è betg da smirvegliar 
che cunzunt il schef da frac­
ziun da la pps insista ch’il 
chancelier na saja segir betg 
da chapir sco otgavel cusse­
glier federal. La pps tema da 
puspè trair la curta tar l’elec­
ziun dal cussegl federal. Il 
parlament pudess empruvar 
da spisgentar giu la partida 
cun il post dal chancelier.

E ra tar in scenari nua che 
la pld perda in sez en la 

regenza svizra pudess il parla­
ment empruvar da cuschentar 
las ravgias dals liberals cun 
quest post. La pld posseda gea 
candidats quasi predestinads 
per questa funcziun. 

C ura che Corina Casanova
ha dà enconuschent sia

demissiun ha ella ditg a las
medias che sia decisiun da cha­
lar n’haja nagins motivs poli­
tics. Quai po constar. Sia suc­
cessiun pudess dentant daven­
tar ina dumonda da politica
da partida sin il pli aut grad.

claudia.cadruvi@bluewin.ch

